
        
            
                
            
        

    
	ТӨМӨРИЙН НАЦАГДОРЖ

	ГАНЦААР

	“Монголын зохиолчдын эвлэл”  Улаанбаатар хотноо 1997 онд эрхлэн хэвлүүлсэн “МОНГОЛЫН УРАН ЗОХИОЛЫН ДЭЭЖИС XXIX боть” номоос авч 

	Цогт охин тэнгэр сангийн захиалгаар Цагаан бамбарууш хэвлэлийн газарт 2020 онд газарт цахим хэлбэрт хөрвүүлэв.

Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ГАНЦААР

	(Кино найруулал)

	 

	Хаврын үдэш

	 

	Алтыг гараар туршина гэж эртний үг билээ гээд Гонгорын жирвэгэр нүдний өнцөг алсад үргэлжилсэн хязгааргүй талын хөвөө сондуул тийш ширтэх бөгөөд ийнхүү нүдний хурц үзүүрт ямар нэг холыг зорьсон тунгалаг оч гялалзах мэт болж, ов товхон цоохор, хүрлийн өнгөт монгол царай нь гялалзана.

	Үнэхээр нүүртээ галтай, нүдэндээ цогтой гэгч тодорхой тэмдэг мэт амуй. Зуузай холбож, толгой хаялан алхах морьдын төвөргөөн хаврын цасан дээр шажигнан сонстоод, түүний аяыг дагаж дохих цэрэг Дамдины толгой сэтгэл санаанд хангалттай хөгжмийн ая лугаа хөг нийлүүлэх мэт болж, дарга Гонгорын заавар үгийг биширнэ. Хааяа нэг дэрсний ёроолоос нааш цааш сүлжин гүйх оготно, зурмаас дарга цэргийн морьд зогтусан бусгана.

	Ийнхүү нэгэн үе чимээ аниргүй алхуулсаар алс холын барааг саравчлан харж, зоримог хар нүдийг эргэлдүүлэн, нар, салхинд хүмүүжсэн хүчирхэг хурууг тэнийлгэн, Гонгор өгүүлнэ. Энэ талын тэртээд нүдний үзүүрт харагдах овоо цамхаг болбоос Монголын хилийн хязгаарыг тэмдэглэсэн эртний зааг тэмдэг. Энэ газар шороо бол эртний өвөг эцгийн үеэс эхлэн түүх шастиртай манай төрсөн нутаг энэ газар эртний үед баатар гавьяа, алдар цолыг олонтоо мандуулсан энэ өдөр олонтоо дурсагдана гэхэд Дамдин шулуун шударга харцаар тэр зүгийг ширтэж, гараа аажимхан өргөж, тэртээ Халхын голд атаат дайсныг дарсан удаа монголын түүхэнд цөөнгүй гэж сонсон билээ. Даргын үгийг түмэн зөв гэж санана.

	Дорж бээр тийнхүү наран ургах холын зүгийг лавшруулан харж, залуу царайны шингэн цус нь нимгэн хөрслөг хөрсөнд туяаран гэрэлтэж, ихэд зөвшөөрсөн баясгалант байдлаар инээмсэглэнэ. Түдэлгүй наран шингэх зүгт улаан туяа татан, тал дахь гурван нөхдийн амрыг эрэх мэт холын холоос ёслоход Гонгорын борлог морь хүзүүгээ хөдөлгөн, шалгуухан амаар хазаар даран нэг удаа ширгээхэд наран шингэх зүгийн Гонгорын сэтгэлд нутаг ус, төрөл садан цөм бүртгэгдэн, хангай хайрхан уулс нүдэнд нь үзэгдэх мэт болно.

	Ийнхүү нутагтаа байсан энгийн үеийг санаж, нэгэн зуур инээмсэглэн, нэгэн хэсэг гутрах мэт болох бөгөөд энэ нь өнгөрөөж ирсэн бүдүүлэг байдлын бодолгүй явдлуудыг шоолно. Эсвэл миний чацуутан зарим нь тэрхүү хуучин үеийн жигшигдэх байдалд энэ өдөр хүртэл орж оршиж байдаг билээ гэж их л гуньхран гашуудах царай илрүүлж, тоотой хэдэн магнайн атирааг зангидна. Бүгдээр ийм болж гэмээ нь санаа алдан, өмсөж яваа гоёдог хувцас, зүүсэн бага даргын тэмдэг, үүрсэн хурдан буу, барьсан боловсронгуй дуран, унасан сайн морь бүгдийг лавлан харж, толгой сэгсрэн, эргэцүүлэн бодно. Басхүү хувьсгалт цэрэгт анх ирсэн эхний хоёр жилийн сургуулийн мэргэн онол аргуудаас зарим нэг нь тов тодхон санагдаж, ялангуяа сургагч Вавиловын өндөр сайхан бие, цайвар цагаан царай үзэгдэх мэт болж, түүний тунгалаг цуурайт үг, түүний эелдэг зан ааш, түүний үслэг том гар цөм өөрийн ах мэт мэдрэгдэнэ. Ийнхүү нэг хэлэхэд наран хэзээний далд ороод, эзгүй талд жихүүн, бүрэнхийд дөнгөж холын бараа төдийлөн үзэгдэхгүй болов.

	Гонгорын нүд үдшийн бүрэнхийд гялалзан:

	— За нөхөд минь нэгэнт шөнийн харанхуй эхлэв. Хүлээсэн үүрэг хэмжээгүй их. Нөхөрлөх хань гагцхүү энэ болно гээд буугаа авч шалган, морь юугаа илнэ. Гурвуул мориноос бууж, морьдыг ээлжлэн барьж идэшлүүлнэ. Хаврын цоохор цасанд дарагдсан өвсийг хөлөөрөө цавчлан зулгаана. Дамдин цагаан чулуун соруултай гаансыг гутлын түрүүнээс сугалан авч, галыг болгоомжлон тамхилна.

	Дорж өврөөс хэдэн ёотон, ааруул гаргаж, тачигнатал зажилна. Хаврын шөнө эзгүй талын хүйтэн жихүүн боловч дулаан хувцастай өлчир эрчүүд ажиггүй сууна. Гонгор өврөөс цаг гаргаж харахад сая 12 цаг 20 минут болж байхыг үзээд цааш явах зуур шөнө хагасалж буй тул нарийн болгоомжлох хэрэгтэй, гээд эвшээхэд гурвуул нэгэн зэрэг эвшээнэ. Цэргийг мянган өдөр тэжээж, нэг цагт хэрэглэнэ гэж аавын үг билээ гээд Гонгор морин дээрээ хажуулдан сууж, хоёр нөхрийн зүг эрс ширтэхэд тэдний бодлогод нэгэн цагийн гайхамшигтай гавьяа, бүтээл, хатуу сахилга санагдаж, нэг үе огт чимээ аниргүй дув дуугүй явахад Гонгорын өвөр дэх цагийн чиг чиг дуугарах нь сэм сонсдоно.

	Дамдин дахин дахин эвшээх ба Гонгор түүнийг зөөлөн харцаар харж, төрсөн дүү шигээ өрөвдөх боловч бас ч сэргэлэн явах хэрэгтэй гээд ядарч яваа болов уу хэмээн Дотроо бодож өрөвдөнө.

	Доржийн хоёр нүд нь өвлийн цэлмэг хүйтэн шөнийн од адил гялалзах бөгөөд харц нь алсад онилж, түүний нүдэнд, инээмсэглэх төлөв хааяа тодрох тул залуу эрийн сэтгэлд ямар нэг юм орсон болов уу хэмээн бодож инээмсэглэнэ. Түүний дэмий л түнэр харанхуйн дундах хөндий тийш дурангаар харахад өдрийн асан оготно зурам ч үзэгдэхгүй болж эргэн тойрон бодис бүхэн тавтай унтаж, өнгөрсөн ирээдүйг зүүдэлж буй мэт Гонгорт санагдана. Эдүгээ цагаа үзвэл сая нэг болж байгаа бөгөөд салхи ширүүсэж, үүрийн мэдээ хүргэж дошроно. Дээлийн хормой салхинд сэвэлзэж, морины чих сортолзоно.

	 

	Явцам үе

	 

	Гонгорын хилийн харуулд явсан удаа ганц энэ биш. Хэдэн арваад сар болсон байна. Явах бүрдээ нөхдөдөө шударгыг илэрхийлэн, үнэт үгээ илтгэнэ. Тиймийн тулд бэрхийг эзэлж, талыг судлах гэгчийн үлгэрээр халдах дайсны бараа үзэгдвэл даруй газрын сайныг сонгон авч, хэн, морийг хамгаалан магадлах ёс журмыг хэлж өгвөл нөхөд нь толгой дохино. Сая холын бараа бүрэг бараг үзэгдэхэд тэртээ зүүн хойд зүгээс арав гаруй морьтны бараа үзэгдэж, ихэд яаравчлан довтлох бөгөөд дурангаар яаравчлан харахад хэрхэвч энгийн бус бололтой тул Гонгор нөхдөдөө түргэн явж эндээс хол бус гүвгэр толгойг эзлэн авч чухам хэн болохыг нь лавлан ажигласугай хэмээн цас тоос манаруулан давхиж хүрвэл хэдийн гурван километрээс хэтрэхгүй газар япон манжийн зэвсэг бүхий арваад цэрэг дурангийн нүднээ муу зураачийн зурсан адил бүрэг бараг сүүмэлзэн үзэгдэнэ. Түүний нэг нь өндөр бөгөөд бүдүүн цагаан нэхий дээл өмссөн бөгөөд том хувин адил хар малгай өмссөн нь сарлагийн бухаас ялгалгүй харагдана. Бусдын нь бие намхан, морьд нь төдийлөн сайн биш, жижиг, гагцхүү өндөр хар малгайтын морь өндөр биетэй, лавтай тоомсог бололтой.

	Гонгор хоёр нөхрийн хамт газрын өндөрлөг нэгэн овооны дэргэд буудаллав. Үзвэл дайсан этгээд хилийн тэмдгийг хайхрахгүй довтлох тул Гонгорын дотор эрэгчин эмэгчнээ үзэлцэж, хилээ хамгаалах чухал асуудлыг эргэцүүлэн бодох зуур дайсны зүгээс нэг удаа буун дуу тасхийж, хэдийнээ Гонгор, Дамдин нарын ар талд шороо бутарна. Дамдинд морио өгч мөнөөхөн толгойн баруун өмнө ёроолд нэгэн жалгын зүг явуулав. Доржийн зүг харж, өврөөс тэмдэглэлийн дэвтэр гаргаж, цагаа үзээд «үүр шөнийн хагацлаар арваад морьтон цэрэг хилд довтлон ирэв» гэж бичээд харуулын штаб тийш мордуулав. Ийнхүү дайсны зүг дахин лавлан харваас энгийн нүдээр үзэгдэх төдий болсон тул Гонгор огт сандарсангүй. Тэдний юу хүсэхийг хүлээсэн мэт хурц хар нүдээ цавчилгүй ширтэнэ.

	Гэтэл өндөр хар малгайт нэг үг өгүүлэх мэт болж, зангавал хэд хэдэн бууны дуу үргэлжилж, энд тэнд газрын хөрсийг хэмхчин зэрлэг сум хоосон агаарт исгэрнэ. Гонгорын дөрвөн зүг дайсны сум шунгинаж, хэзээ хүний суманд дайрагдах нь болзошгүй, үнэхээр нүд халтирам аж. Бас ч дайсны тоо олон, хүч их тул Гонгор хэрхэх аргыг сүвэгчилж, хэд хэдэн ямаан дах авч явснаа мөнөөхөн толгой дээр цувруулан босгосон нь сууж буй хүмүүсээс ялгалгүй үзэгдэх бөгөөд дайсанд хүчин тэмцэх тоо болон мунхагламаар болжээ. Гонгор хөмхий зууж, хөмсөг зангидан, нүд далдирахгүй харах бөгөөд өндөр хар малгайтын өргөн цээжийг шагайж гохыг дарвал тас гэдрэгээ алдлан унаж, морины хондлой дээгүүр бөмбөрөн, хувин хар малгай нь Гонгороос өршөөл гуйн мөргөж буй мэт морины толгой дээгүүр хийсэн унав. Гонгор түүнийг хараад, ганцаар инээд алдана. Өндөр хар морь нь хэдэнтээ булгиад, үхэтхийн унасан хүүрийг орхиж туранхай бөгөөд тахир хүзүүгээ зүүн урагш сунган, зөөлхөн шогшиж одов. Үлдсэн цэргүүд нь буудах боловч довтлох зориг сульдаж, Гонгорын хэвтсэн газрын орчим дахь газрын хөрс лүгээ тэмцэлдэнэ.

	Гэтэл нэг цэргийн морины өвдгийг Гонгорын сум оносон бололтой үүрийн хүйтэн жаварт бээрсэн нойргүй цэрэг мориныхоо сөгдөн унахад толгойгоороо газар шааж унав. Нэг мэдэхэд Гонгорын инээд ч хүрэх, шиг, нэг бодоход уур нь ч хүрэх шиг аль нь ч мэдэгдэхгүй царай юугаа барайлган дахин буудаж, бас нэгийг унагаж бас дахин нэгийг унагавал үлдсэн цэргүүд нь дуугаран хараах шиг болж, морио гуядан, Гонгорын зүг давхихад нэг хүнд олон хүн амь тэмцэн довтлох нь аймшигтай бөгөөд Дамдин морьдыг жалганд тушиж, даргыгаа дахин дахин харж хамт байлдах юм сан гэж хүсэх тутам сэтгэл нь тогтворгүй боловч нэгэнт дарга нь морио хамгаалах хэрэгтэй гэж тушаасан учир орхиж очих аргагүй, дэмий л гайхаж, Гонгорын зүг ширтэх бөгөөд хэрэв Гонгорын дэргэд шороо бутарвал зүрх нь түг түг цохилж, занал нь догшрон дороо дэвхэцнэ. Хэдий тийм боловч Гонгорын бууны дуу сонсож, утаа манарахыг үзэж, Гонгорын мэргэн буудахыг мэдэх бөгөөд бууны дуугарах тоолонгоор хуруу дарж, нэг Япон, хоёр Япон, гурван Япон хэмээн сэтгэлээ тайтгаруулна.

	Гонгорын магнайд хөлс бурзайж, зангидаж буй хөлөө айжуу султгаж, үхэвч сэхэвч монголын төлөө гэж амандаа шивнэн нэгийг унагахад нөгөө нь ойртож ирэх бөгөөд эцэст үлдсэн нэг нь морио дахин дахин гуядаж, гэдрэгээ зугтаж явахад хойноос нь хэд хэдэн удаа буудаж арай нэгэн унасан нь давхиж яваа мориныхоо толгой дээгүүр хэдэнтээ эргэлдэн, мориноосоо үхэтхийн унав.

	 

	Өглөөний наран

	 

	Хүйтэн жихүүн салхи намжиж, хаврын өглөөний шинэ наран нуугдсан харанхуйг гийгүүлэн улаан шаргал туяа татав. Гонгор нүд цавчилгүй дайсны хүүр тийш ширтэж, магнайн хүйтэн хөлсийг ханцуйгаараа арчаад, нударгаа зангидан чанга бөгөөд тодхон дуугаар хэн дахин халдаж ирвэл хэмээн шүд зууж, Дамдины нүүрийг эгц тулан харж,

	— Дайсан бол дайснаараа хоцрох ёстой гэв. 

	Дамдин номхон зогсож, гараа өргөн ёслоод, баярласан бахархсандаа үгээ олж ядан, даргын уруулд шүдний ор орж цус шүүрлээ гээд Гонгорын гарыг чанга атгаж тэврэн үнсэнэ. Ийнхүү үг дуугүй хоёр биеэ гайхсан мэт нэг үе харилцан зогсож, өглөөний тунгалаг агаарт урт урт амьсгал татан, дөрвөн зүгийг шалган ширтэнэ. Төдийлөн морьдоо унаж цааш явж, дурангаар лавлан харваас дайсны хүүрүүд тал дунд ундуй сундуй хэвтэнэ. Ажиглаваас дурангийн нүдэнд өндөр хар малгайтын битүү ургасан шар сахал цусанд зууралдан, нүүр царай нь тод үзэгдэхгүй бөгөөд зөөлөн шаргал үс нь салхинд хийснэ. Арваад алхмын орчим газар том хувин малгай нь дээш харан хэвтэнэ.

	Гонгор Дамдин хоёр үүнийг хараад, даруй өнгөрсөн үеийн цагаан бароны цэргийн байдлыг санаж, энэ муу хэчнээн хүнийг дүүжилж алсан бол гэлцэн хоорондоо инээлдэнэ. Бусад нь япон цэргүүд байна гээд Гонгор дурангаа Дамдинд өгнө. Дамдин Сарлагийн торой адил бөөм бөөн хэсэг хэсэг эмхгүй хар юмнуудыг шоолно. Тэдний дэргэд энд ч нэг буу, тэнд ч нэг мантуу, нэг малгай цөм холилдон нэг нэгнээсээ хол биш хэвтэнэ. Гагцхүү чимээгүй, талын дунд тарсан хэдэн морь ажиг ч үгүй өвс зулгаана. Бас өмнө зүгээс тоос манаран олон цэргийн бараа харагдахад япон манжийн цэрэг бидний барааг харж довтолж байгаа биш байгаа хэмээн хоорондоо зөвлөөд, дурангаар лавлан харвал өглөөний наран доогуур монгол цэргүүд хилийн зүг тэднийг чиглэн ирж яваа үзэгдэж, Гонгор, Дамдин хоёрын баярын магнай тэнийж, аюул заналын тэр нэгэн цаг сүүдэр мэт өнгөрөн сэтгэлийн гүнд баярын мэдээ бүжиглэнэ.

	Удалгүй монгол цэргүүд ойртон ирэхэд Гонгор хурдан борлог морио гуядаж, түрүүлэн давхиж хүрээд, морин дээрээсээ ёслон, дарга сургагч нарын өмнө морины амыг татаж, дур зоргоор манай хил хязгаарт довтлон, зэвсэг хөдөлгөсөн дайсныг цөмийг хядан, өөрийн хил хязгаарыг ариун цэврээр хамгаалан байсан рапортыг өгөхөд дарга:

	 — Болно! Сул зогс гэж баруун гарыг нь чанга атгаж, тунгалаг цуурайт аялгуугаар:

	— Монгол хүн монголын төлөө тэмцэж галт зэвсгийн гавьяаг илрүүлсэн нь түмэн он боловч хувьсгалын түүхэнд тэмдэглэж, монгол орны баярын талбар дээр монголын баатар алдрыг ертөнцийн нүднээ гайхуулж чадна гэж Гонгорын дотор баясгалангийн дөл оргилж, хурц хар нүдэнд нь баярын оч гялалзан инээмсэглэхэд сургагч нь Гонгорын гарыг бүдүүн гараараа атгаж,

	— Сайн, сайн. Баяртай! гэж халуун болтол өөрийн төрсөн дүүгээс ялгалгүй халамжтай санагдаж байна.

	Гонгор аажуухан эргэн тойрон дахь өөрийн хайрт нөхдөө зөөлөн эелдэг харцаар харвал хүн бүр Гонгорын царайг харж, хоорондоо гайхалцан байна. Түмэн хүний сэтгэлийг хангах их гавьяа хүн бүрийн амнаас тодорно.

	 

	28 (1938)

Автоматически созданное описание]

	БНМАУ-ын баатар Ш. Гонгор 



	




	БАЯН СҮРГИЙН ДЭРГЭД

	 

	Үзэсгэлэнт охин зуны өдөр

	Баян сүргийн дэргэд саравчлан

	Үрээ морь нь түүний хажууд

	Газар цавчлан ижлээ үүрсэнэ

	 

	Холхи нутгийн сэрүүн салхинд 

	Бүсгүйн дуу дэврэн дэгдээд

	Хонин сүрэг яргуй цэцгийг амтархан

	Бэлчээр талыг чимэглэн ярайна

	 

	Эрүүл царайт монгол бүсгүй 

	Энхрий сэтгэл нь догдлон хөдөлнө

	Эгшиг дуундаа түүнээ шингээж 

	Эвлэг хоолойгоор өөртөө дуулна.

	 

	26 (1936)


Д. НАЦАГДОРЖ

	 

	Ижил нэртэй та бид хоёрыг

	Их бага гэж ялгаж дууддаг сан

	Тэр цагт би бага байжээ

	Тэгээд бүр балчир явжээ

	 

	Тэгсэн ч би хэлэх үгтэй

	Тэнгис бас давлагаалах устай

	Түг түмээрээ таныг дурсан

	Түүхийн хуудсанд мөнхжөөж

	 

	Түмний сэтгэл баясал дүүрэн

	Түгээмэл яруу бүтээлийг чинь бахдаж байна

	Ялалт хөгжлийн бахдал дүүрэн

	Ямар бахтай уян чимэгтэй вэ!

	 

	Бага Нацагдорж чинь таныгаа дурсаж байна 

	Бадаг шүлгээ тандаа зориулж

	Балчир цагт зааж өгсөн «Бүхий олныг» чинь 

	Бавгар болсон ч бахтай аялж суудаг шүү

	 

	1958 он

	 


 

	 

	ИДЭР ЖИНЧИН

	 

	Алс холын замаар

	Алхлан сажлан туулж 

	Аян жингийн хүндийг

	Амархнаар нэвтрүүлдэг 

	Асар их хүчит

	Атан олон тэмээд минь 

	Шингэн лимбэний дуугаар 

	Миний нутгийг санагдуулдаг 

	Ширээ тэгш бөхөөрөө 

	Жингийн хүндийг өргөдөг 

	Шилдэг олон ат минь 

	Шилийн говийг туулна 

	Идэр жинчин биднүүс 

	Эрэмгий чадлаа гаргаж 

	Анх замын аяныг 

	Эрх тааваараа туулж 

	Энэ орны ардуудыг 

	Эд бараагаар хангацгаая!

	 

	26 (1936) 

	 


ТӨМӨРИЙН НАЦАГДОРЖ (1910—1964) 

	бол Богдын хүрээний саахалт Амгаланбаатар гацааны хүү бөгөөд багаасаа сургууль, соёлын мөр хөөж, улмаар Германд сурч байв. 1930 онд тэндээс буцаж ирээд гэгээрэл, соёлын байгууллагад ажиллаж байлаа. Тэр нь «Сүхбаатар» киноны найруулагчийн нэг юм. Хар санаат ховч нарын гайгаар 1942 онд улс төрийн хэрэгт сэжиглэгдэн баригдаж шийтгүүлээд, таниад оны эцсээр нэхэн шалгасны ачаар ямар ч хэрэг хийгээгүй нь нотлогдон цагаатгагджээ. 

	Төмөрийн Нацагдорж бол 1936 оноос үгээр урлах эрдмээр авьяас билгээ сорьж эхлэв. Тэр нь монголын шинэ үеийн утга зохиолын түүхнээ бага Нацагдорж гэж алдаршив. 

	Тэр нь Монголын киноны анхны зохиолч, найруулагч юм.

	Г. ЖАМСРАНЖАВ

